
zelatan 
Urralburgo 

Dena bide zegoen esanik PNV -
PSOE «Pacto»az. 

Baina azkeneko egun hauetan, euska-
raren kontrako bere herrak eraginik, 
eta PSOEko buruzagien txaloez harro-
turik, Urralburuk egin berri duen 
urrats bikoitzak berriro plazara du 
«Pacto» horren saldukeri-maila. 

PNV + PSOE ezkontza hauskaitza 
Nafarroatik ikusirik (edo nafar bihotz 
apur batez bakarrik ere begiraturik), 
eta PNVak daukan kolore «vascon-
gadoa» ezaguturik, nekez asma zite-
keen jukutria zorrotzagorik nafartar 
abertzaleak sumintzeko eta nazkatzeko. 

Del Burgo-ren ondoren, zinez, 
Urralburgo. 

Gauzak garbi gelditu dira horretara: 
PSOE eta AP (honen «nafar» sigla 
berdin zaigu) gauza bera dira. Bion 
helburua hauxe da: «Navarra españolí-
sima». Edo-ta, erdara batuagoaz: 
«Antes una Navarra carca, que una Na-
farroa vasca». 

Bazeukan Nafarroan alderdi sozia-
lista batek zer eginik: 1936ko hilkintze-
tatik garbiki urrundu, nafar eskuinetik 
alor guztietan desmarkatu, Erribera-ko 
markesen jabego gaitzen herritarkuntza 
bideratu, oskurantismoak izkutatu duen 
benetako nafar historia argitzen la-
gundu... Bai zera! Nafarroako psoe-
cialistak mutu. Ahoa irekitzekotan, 
abertzaletasuna zapuzteko. 

Guk bagenekien hori: «navarrismo» 
famatu guztiek (bai urralburutarrak, eta 
bai delburgotarrak) ez baitute tema hau 
besterik: «Navarra ni ha sido, ni es, ni 
será vasca, Navarra ha sido, es, y será 
Aragón-bis». 

Urralburgo-ren kezka bakarra hau 
da: nola oztopatuko Nafarroa eta Vas-
congadak elkargana daramatzan joera 
sakona. (Joera sakona eta ezin-gaindi-
tuzkoa, jakina). 

Zer pentsa dezake abertzaleak, 
beraz, Nafarroa horretatik «Pacto» fa-
matua begiratzen duenean? Zer pentsa 
zezakeen atzo Jaurlaritza autonomoaz? 
Zer pentsatu behar du, nahi-ta-ez, egun 
hauetan gertatutakoa ikusita, Vascon-
gadetan esposa liluragarritzat hartua 
duen PNV salduaz? 

Ez dut nik erantzungo. 
TXILLARDEGI 




